
TA’LIM ISLOHOTLARI MAZMUNIDA YOSH AVLOD MUSIQA 

MADANIYATI TARBIYASI 

 

B. Mustafoyev 

Buxoro davlat universiteti “Musiqa ijrochiligi va madaniyat” kafedrasi dotsenti 

 

Annotatsiya 

Maqolada mamlakatimizda musiqa madaniyati ta’limi sohasida amalga 

oshirilayotgan islohotlar mazmun-mohiyati, umumta’lim maktablarida musiqa ta’lim-

tarbiyasini takomillashtirish, musiqa madaniyati o‘qituvchisining kasbiy kompetentligi, 

zamonaviy darslarni tashkil etishning pedagogik shart-sharoitlari, metod, usul va vositalari 

xususida  fikr  yuritilgan. 

Kalit so‘zlar: musiqa pedagogikasi,  Davlat ta’lim standarti, musiqa merosi, 

zamonaviy musiqa darslari, ta’lim texnologiyalari, musiqa tinglash, musiqa savodxonligi 

faoliyati, pedagogik amaliyot, xalq musiqasi, o‘qituvchining kompetentlik darajasi.  

 

Mamlakatimizda mustakillik yillarida  barcha sohalar qatori musiqa ta’lim – 

tarbiyasi tizimida  ham  katta  islohotlar amalga oshirilmoqda. Ta’kidlash o‘rinliki, 

navkiron avlodimizning ma’naviy kamol topishida musika san’ati boshka san’at 

turlariga karaganda ko‘prok va kuchliroq ta’sir ko‘rsatadi. Zero, musiqa ta’lim-

tarbiyasi ma’naviy kamolotni ta’minlovchi omillardan biri  bo‘lib, inson 

tuyg‘ulariga ta’sir etish bilan  kishini axloqiy–estetik jihatdan tarbiyalaydi. Shu bois, 

jamiyatda musikiy ta’lim–tarbiya masalalariga munosabat mohiyatan o‘zgardi. 

O‘zbek musiqa san’atiga bo‘lgan e’tibor davlat siyosatining muhim yo‘nalishlaridan 

biriga aylandi.  

Prezidentning 2022-yil 2-fevraldagi  “Madaniyat va san’at sohasini yanada 

rivojlantirishga doir qo‘shimcha chora-tadbirlar to‘g‘risida” gi PQ-112-sonli 

Qarorida bolalarning musiqiy bilim hamda  ko‘nikmalarini oshirish, ularning 

qalbida milliy madaniyatga bo‘lgan muhabbatni shakllantirish, yosh iste’dodlarni 

aniqlash va qo‘llab-quvvatlashga qaratilgan chora-tadbirlarni amalga oshirish, 

jumladan, o‘rta ta’lim muassasalarida  o‘quvchilarga milliy musiqa cholg‘ularidan 

kamida bittasida kuy ijro etish ko‘nikmalari o‘rgatilishi nazarda tutildi. 

Yosh avlodning musiqiy tarbiyasida  muhim vosita sifatida  milliy musiqa 

asarlaridan unumli foydalanish masalalariga esa e’tibor yanada kuchaytirildi. 

O‘zbekiston Respublikasi Prezidentining 2017-yil 17-noyabrdagi “O‘zbek 

milliy maqom san’atini yanada rivojlantirish chora-tadbirlari to‘g‘risida” gi PK-

3391-sonli Qarori qabul qilinib, ayni vaqtda milliy o‘zligimizni anglash, 

madaniyatimizni har tomonlama rivojlantirish, xalqimiz, avvalo  yosh avlodimizni 

yuksak insoniy tuyg‘ular ruhida tarbiyalash, uning estetik didi va  tafakkurini 

shakllantirishda maqom san’atining keng imkoniyatlaridan yetarlicha  

foydalanilmayotganligi ta’kidlab o‘tildi. Shu bois, milliy maqom san’ati 

namoyandalari, targ‘ibotchilari oldiga  “Xalqimiz, xususan  yosh avlodni maqom 

san’ati bilan keng tanishtirish orqali ularda milliy o‘zlikni anglash tuyg‘usi yuksak 

badiiy-estetik did va tafakkurni kamol  toptirish”  vazifasi  qo‘yildi  [1].  

Bu esa ta’lim-tarbiyaning metodologik asoslarini yanada takomillashtirishni 

taqozo etadi hamda pedagogik faoliyatni maqsadli amalga oshirishga undayli. 

Endilikda  asosiy maqsad-o‘quvchi faqat egallangan bilim va ko‘nikma, malakalarni 

o‘zlashtirish bilan emas, balki undan mustaqil ravishda shaxsiy, kasbiy va ijtimoiy 

faoliyatlarida amaliy qo‘llay olishi va  hayoti davomidagi turli ijtimoiy 

munosabatlarda oqilona foydalana olishi joiz  [2]. 

Musiqa ta’limi tizimini yanada takomillashtirish, yoshlar orasida musiqiy 

ta’lim-tarbiyani rivojlantirish maqsadida  qator davlat hujjatlari qabul qilindi, 

darsliklar nashr ettirildi, dasturlar tayyorlanib, o‘quv-metodik adabiyotlar chop 

ettirildi, mutaxassis bakalavrlarni  tayyorlash va o‘qituvchilarning malakasini 

oshirish hamda  qayta tayyorlash tizimida  muayyan  natijalarga erishildi. 

 2017-yil 6-apreldagi “Umumiy o‘rta va o‘rta maxsus, kasb-hunar ta’limining 

davlat ta’lim standartlarini tasdiqlash to‘g‘risida” gi 187-sonli qarori  bilan Musiqa 

madaniyati fanidan Davlat ta’lim standarti  tasdiqlandi  [3]. 

Davlat ta’lim standartlarining joriy etilganligi musiqa madaniyati  fani va 

o‘qituvchilarining zimmasiga katta mas’uliyat yukladi: “Musika  ta’lim-

tarbiyasining maqsadi, yosh avlodni milliy musika merosimizga vorislik qila 

oladigan hamda umumbashariy musiqa  namunalarini anglaydigan, tushunadigan va 

qadrlaydigan  madaniyatli kishilar qilib  tarbiyalashdan  iborat” ligi  alohida  qayd 

etildi  [4]. 

Zamonaviy musiqa madaniyati fani  o‘qituvchisidan tashkil etayotgan 

darsining mazmuni va o‘quvchilar imkoniyatidan kelib chiqqan holda, mashg‘ulot 

jarayonida ilg‘or usullar asosida innovatsion texnologiyalarni yaratish va ulardan 

foydalanish talab etiladi. Bu talabni amalga oshirishda  o‘qituvchi kasbiy 

mahoratining roli  katta. O‘qituvchi bilimli, ilg‘or, iste’dodli ijodkor, izlanuvchan, 

tashabbuskor, pedagogik-metodik mahoratga ega bo‘lishi  lozim. 

Musiqa madaniyati fani bo‘yicha umumiy o‘rta ta’lim muassasalari 

bitiruvchilariga qo‘yiladigan malaka talablari musiqiy savodxonlik, jamoa bo‘lib 

kuylash, musiqa tinglash va tahlil qilish kompetensiyalari asosida amalga 

oshiriladigan bo‘ldi. 

Ta’lim texnologiyalarini musiqiy o‘quv jarayoniga keng tatbiq etish 

o‘quvchilar faolligini oshirishning muhim omillaridan biri sifatida mazmun 

topishida o‘kituvchi musiqa san’atining nazariy va amaliy sohalaridan yetarli 

darajada bilimga hamda tajribaga ega bo‘lishi, darsni zamonaviy talablar asosida 

qiziqarli usullarda olib borishi lozim.  

O‘qituvchi va o‘quvchilarning o‘zaro hamkorligi asosida do‘stona muhit 

yaratish, dars samaradorligini oshirishga, o‘kuvchilarni mustakil ijodiy fikrlashga, 

musiqa asarlariga munosib munosabat bildirish  ko‘nikmasini shakllantiradi.  Bu 

usulda o‘kuvchi o‘zi faol ishtirok  etgan holda, yakka, juftlikda, guruhlarda 

muammo va savollarga javob topishga harakat qiladi, baholaydi, yozadi, so‘zga 

chiqadi, dalil hamda asoslar orqali  qo‘yilgan masalani yoritib berishga harakat 

qiladi. Bu esa o‘kuvchilarning xotirasida uzoq saqlanadi va yangi musiqiy  

ma’lumotlarni o‘zlashtirishda  ijodiy yondasha  oladi. 

Xullas, umumiy ta’lim bo‘g‘inida musiqa ta’lim- tarbiyasi tizimini isloh 

qilishga qaratilgan Davlat hujjatlari metodologik asos sifatida  kelgusida barkamol 

avlod madaniyati asoslarini tarbiyalashni takomillashtirishda, ularning musiqa 

san’ati sohasida  chuqur va puxta bilim olishini ta’minlashga xizmat qiladi. Bu 

mas’uliyatli jarayonda  tizimdagi barcha pedagog-xodimlar, amaliyotchi metodist-

o‘qituvchilar va musiqa san’ati, pedagogikasi sohasi mutaxassislari ijodiy  

hamkorlikda faoliyat yuritmoqlari lozim. 

